
ТАҚРИЗИ 
муқарризи расмй ба диссертатсияи Саъдуллоева Муродгул Файзибековна 
дар мавзуи “Хусусиятҳои ғоявӣ, жанрй ва сабкии ашъори бачагонаи 
Латофат Кенҷаева” барои дарёфти дараҷаи илмии номзади илми 
филология аз рӯйи ихтисоси 10.01.01 - Адабиёти тоҷик; равобити адабй

Таҳқиқу баррасии вижагиҳои ҳунарию мавзуии адабиёти бачагонаи 
тоҷик, хосса дар шеъри имрӯз ба яке аз тамоюлҳои муҳимми нақди адабӣ ва 
адабиётшиносии замони мо мубаддал гардидааст. Таваҷҷуҳи махсуси ҳавзаҳои 
илмию адабӣ, хосса ба дифоъ расидани теъдоди муайяни диссертатсияҳои 
номзадӣ ва докторӣ дар робита ба нақди осор ва таълифоти намояндагони 
ҷудогонаи адабиёти имрӯз моро ба ин натиҷа мерасонанд, ки дар замимаи 
анҷоми чунин корҳои судманд ҳоло нақди адабӣ ба таҳаввулоти шеъри имрӯз 
наздик мешавад. Дар робита ба ашъори суханвароне чун Абдусалом Деҳотӣ, 
Мирсаид Миршакар, Аминҷон Шукӯҳӣ, Гулчеҳра Сулаймонова, Убайд Раҷаб, 
Абдумалик Баҳорӣ, Болта Ортиқов ва дигар намояндагони адабиёти имрӯзаи 
тоҷик таълиф ёфтани чандин диссертатсияҳои таҳқиқотӣ вусъати ин ҷараёни 
муҳимми адабиётшиносӣ ва нақди адабиро собит мекунад. Диссертатсияи 
Саъдуллоева Муродгул Файзибековна дар мавзуи “Хусусиятҳои ғоявӣ, жанрӣ 
ва сабкии ашъори бачагонаи Латофат Кенҷаева” дар шумораи чунин рисолоте 
қарор мегирад, ки ҳарчанд дар меҳвари он баҳсу баррасии таҳқиқи вижагиҳои 
ашъори бачагонаи шоир ҷой гирифтааст, аммо ба таври кулли онро ба масобаи 
як диссертатсияи ҷомеъ роҷеъ ба аҳволу осор ва муҳимтарин мухтассоти 
мавзуию ашъори ин суханвари мумтоз эътироф намуд. Мавзуи таҳқиқии 
диссертатсияи М. Саъдуллоева аз ҷумлаи мавзуъҳоест, ки ба самти 
адабиётшиносй ва шиносномаи ихтисоси илмии 10.01.01 - Адабиёти тоҷик; 
равобити адабӣ мувофиқат мекунад.

Навгонии илмии диссертатсия дар он зоҳир меёбад, ки бори нахуст 
рӯзгору осори Латофат Кенҷаева баррасӣ гардида, хусусиятҳои жанрӣ, ғоявӣ ва 
сабкии ашъори бачагонаи шоир ба шакли вижа таҳқиқ шудаанд.

Эътимоднокии натиҷаҳои таҳқиқ бо он собит мешаванд, ки дар ин кори 
диссертатсионӣ аз датовардҳои илмии адабиётшиносони ватанию хориҷӣ 
истифода шудаанд. Дар умум, дараҷаи эътимоднокии натиҷаҳои таҳқиқ аз 
дақиқии маълумот, мутобиқат намудани ҳаҷми маводи таҳқиқ, коркарди 
натиҷаҳои таҳқиқ, ҳаҷми интишорот ва интихоби дурусти методҳои таҳқиқ

бармеояд. Хулоса ва тавсияҳо дар асоси таҳқиқи назарӣ пешниҳод гардида, 
дурнамои мавзуъ муайян шудааст.

Аҳаммияти назарии таҳқиқ бо он собит мешавад, ки натиҷаҳои 
таҳқиқи илмӣ ва равиши таҳқиқии муаллиф дар омӯхтани масъалаҳои ҳамгун 
дар таърихи адабиёти давраи нави тоҷик ва коргоҳи эҷодии адибони дигар ба 
адабиётшиносон, мунаққидон, унвонҷӯён ва донишҷӯёну магистрантон ҳамчун 
маводи назарии илмӣ ёрӣ расонида метавонад.

Довталаби дараҷаи илмӣ доир ба мавзуи диссертатсия 7 мақолаи илмӣ ба 
нашр расонидааст, ки аз ин номгӯй 5 мақола дар маҷаллаҳои тақризшавандаи 
Комиссияи олии аттестатсионии назди Президенти Ҷумҳурии Тоҷикистон ба 
чоп расидаанд. Маводи интишоргардида нуктаҳои асосӣ, натиҷаҳо ва 
мазмуни диссертатсияро инъикос намуда, саҳми шахсии муаллифро собит 
менамоянд.

Диссертатсия аз муқаддима, се боб, ҳашт фасл, хулоса ва рӯйхати 
адабиёти истифодашуда иборат буда, аз 164 саҳифа таркиб ёфтааст.

Дар муқаддимаи диссертатсия масъалаҳои зарурати интихоб ва муҳим 
будани таҳқиқу баррасии мавзуъ, дараҷаи омӯхта шудан, мақсад ва вазифаҳои 
таҳқиқ, сарчашмаи диссертатсия, равишҳои илмии баррасии меҳварҳои 
пажӯҳиш, нукоти барои ҳимоя манзуршуда шарҳу тафсир ёфтаанд. Диссертант 
бамаврид таъкид намудааст, ки ҳарчанд то кунун дар мавриди ашъори Латофат 
Кенҷаева “дар қолаби тақриз, пешгуфтор ба маҷмуаҳои ашъори шоир, 
мусоҳибаҳо, баррасиҳои умумии шеъри муосир , мақолаҳо ва китобҳое, ки дар 
онҳо вазъи шеъри муосири тоҷик таҳлил шудаанд, ибрози назар шуда ва 
ашъораш аз назарҳои гуногун таҳлилу баррасӣ шудаанд, вале таҳқиқи 
монографӣ то кунун сурат нагирифтааст”(диссертатсия, с. 3-4). Дар ин асос 
метавон мавзуи диссертатсияи номзадии довталаби дараҷаи илмиро метавон 
мубрам арзёбӣ кард.

Боби аввали диссертатсия “Рӯзгор ва осори Латофат Кенҷаева” унвон 
дошта, маҷмуи матолиби шомили он дар ду фасл мавриди баррасӣ қарор 
гирифтаанд. Мутолиаи таҳқиқи анҷомдодаи муаллифи диссертатсия як шеваи 
хеле муҳимми таҳқиқоти ӯро дар робита ба омӯзиши рӯзгор ва осори адиб 
муқарар мекунад, ки он ҳам истифода аз суҳбату мулоқот, гуфтору 
мусоҳибаҳои худи вай бо шоир мебошанд. Бегумон бояд эътироф намуд, ки дар 
асоси корбурди чунин шеваи омӯзиш ва таҳқиқ ба диссертант муяссар шудааст, 
ки зиндагиномаи адибро ба таври комил бори аввал дар адабиётшиносии тоҷик

бознависӣ намояд. Чунончӣ худи муаллифи диссертатсия ҳам таъкид мекунад, 
ба ҷӯз аз масоили мавриди таҳқиқи ӯ ҳанӯз ҷанбаҳои зиёди эҷодиёти Латофат 
Кенҷаева ниёз ба таҳқиқу баррасӣ доранд. Аз ин рӯ, барои онҳое, ки дар оянда 
дигар ҷанбаҳои эҷодиёти адибро мариди пажӯҳиш ва нақду баррасӣ қарор 
хоҳанд дод, ин диссертатсия ба унвони сарчашмаи муҳимми шинохти рӯзгор ва 
эҷодиёти ӯ хидмат хоҳад кард. Дар шарҳи зиндагиномаи адиб диссертант 
баробари истифода аз қомусҳо, осори худи адиб, ки дар онҳо тарҷумаи ҳоли 
шоир зикр шудаанд, аз маводи бойгонии шахсии адиб низ босамар истифода 
намудааст. Маълум мешавад, ки ҳар як марҳалаи зиндагонӣ ва эҷодии суханвар 
вобаста ба омилҳои таъсиргузор барои такомули фаъолияти вай ба таври 
муфассал ва бо санадҳои қотеъ, ки бештари онҳо ба гуфтору андешаҳои худи 
адиб такя мекунанд, шарҳу тафсир ёфтаанд.

Дар идомаи таҳқиқоти анҷомёфта самтҳои эҷодиёти Латофат Кенҷаева 
ҳамчун адиб дар эҷоди асарҳои насрию назмй, шоире, ки дар ҳамаи жанрҳои 
адабӣ қувва озмудааст, ҳамчунин, маҳорати ӯ дар тарҷумаи асарҳои адибони 
дунё ва ашъори кӯдаконаи шоирони халқҳои дигар ба таври алоҳида баррасӣ 
шудаанд. Муҳаққиқ бар асоси риояти меъёри таърихият тамоми марҳалаҳои 
эҷодии шоирро вобаста ба интишори осори ӯ муқаррар намуда, бо зикри соли 
нашри онҳо дафтари ашъор ва дигар таълифоташро муаррифӣ кардааст. Аз 
таҳқиқи анҷомдодаи диссертант маълум мешавад, ки ҳарчанд аввалин 
намунаҳои ашъори шоир ҳангоми таҳсил дар синфи шашуми мактабхониаш дар 
маҷаллаи кӯдакон - “Пионери Тоҷикистон” ва “Машъал” рӯи чоп омадаанд, 
аммо нахустин маҷмуаи вай соли 1980 барои кӯдакону наврасон зери унвони 
“Лолаарӯсак” ба нашр расидааст. Дар умум, муҳаққиқ муқаррар намудааст, ки 
то имрӯз 60 китобу маҷмуа ва 700 очерку мақолаҳои публитсистии ашъори 
шоир дастраси хонандагон гардидааст. Осори назмииин суханвар наздики 40 
китобро дар бар мегирад.

Муаллиф дар фасли дуюми ин боб аз таҳқиқи шеърҳо ва маҷмуаҳои 
нахустини адиб оғоз намуда, дар мавзуъҳои гуногун, аз ҷумла рангорангии 
фаслҳои сол, табиати зебоманзар, гулу лола, дарёҳои шаффофи диёр, 
муҳофизати табиат, одобу ахлоқи инсонӣ ва муносибати эҳтиёткорона 
доштанро, ки яке аз масъалаҳои муҳимми имрӯза ба шумор меравад ва дар ин 
руҳия тарбия намудани кӯдакону наврасонро тарғиб менамояд, тавсиф 
намудааст. Дар ин қисм диссертант намунаи шеърҳои зиёди бачагонаи шоирро 
оварда, аз мушахассоти тасвири шеъри ӯ сухан меронад ва баъзан монандӣ

доштани шеърҳои шоирро бо шеърҳои бачагонаи Аминҷон Шукӯҳӣ, Гулчеҳра 
Сулаймонӣ ва Абдусалом Деҳотӣ баён намудааст. Муаллиф ба хулосаи дурусти 
мантиқӣ расидааст, ки шеър барои кӯдакон эҷод намудан осон нест ва он аз 
эҷодкор як табъи волою истеъдоди баланди шоириро талаб менамояд ва ин 
муҳиммиятро дар ашъори баландмазмуни Латофат Кенҷаева дарёфт намудааст. 
Дар баробари ин, дар шеърҳои шоир оҳанги ҳаҷв, тамсил, набототу ҳайвонот, 
парандагон, фаслҳои гуногуни сол ки ба завқи кӯдакон хӯшоянд аст, инчунин 
достон - афсонаҳои фавқуззикри ӯро муаллиф равшан таҷассум намудааст.

Ба таври куллӣ, дар боби аввали диссертатсия муаллиф муваффақ 
шудааст, ки баробари шарҳи муфассали зиндагиномаи адиб тамоюлҳои эҷодии 
шоир, маҷмуи осор ва таълифоташро баррасӣ ва муаррифӣ намуда, зимнан, 
баҳои мунаққидон ва суханварони имрӯзро бар пояи муқаддимаҳое, ки аз 
тарафи онҳо ба китобҳои шоир навишта шудаанд, инчунин, дигар намунаҳои 
баррасиҳои анҷомшуда нисбат ба эҷодиёти адиб муайян ва муқаррар созад.

Боби дувуми диссертатсия “Мавзуъ ва муҳтавои ашъори Латофат 
Кенҷаева” унвон дошта, аз се фасл иборат аст. Дар ин боб муҳимтарин 
вижагиҳои ашъори адиб мавриди баҳсу баррасиҳои илмии муаллифи 
диссертатсия қарор гирифтааст. Дар такомул ва пешрафти адабиёти муосири 
бачагонаи тоҷик оғоз аз устод Айниву Лоҳутӣ, Турсунзодаю Деҳотӣ ва даҳҳо 
тани дигар саҳми бориз гузоштаанд. Бо руҷуъ ба ин мавзуъ дар адабиёти тоҷик 
муқаррар намудааст, ки «беш аз бист сол аст, ки мавзуъҳои муқаддаси Ваҳдат, 
Истиқлолият, Парчами миллй, Нишон ва Суруди миллӣ ба андозаи завқу 
ҳунари муаллифон дар навиштаҳои бадеӣ барои бачаҳо инъикос ёфта, 
хонандагони хурдсолу наврасро дар рӯҳияи ватанпарастиву миллатдӯстӣ ва 
поси арзишҳои миллӣ тарбия менамояд” (диссертатсия.ю саҳ. 56). Муаллиф дар 
ин қисмати кори худ фарқи адабиёти хурдсолон аз адабиёти калонсолонро на 
дар мавзуъ, балки дар тарзи ифода ва забону баёни он медонад. Нуктаи 
муҳимми дигари адабиёти бачагонаро бо забони равону сода баён ёфтани он, 
ҳаракату амалиётҳои гуногун ва бо самимияту дилгармӣ навишта шудани он 
ёрзёбӣ кардааст.

Бо ҳадафи пажӯҳиши мушаххаси мавзуи мазкур диссертант ашъори 
бачагонаи шоирро ба ду даста ҷудо мекунад. Ба дастаи аввал шеърҳоеро 
мувофиқ медонад, ки ҳақиқати мутлақи воқеӣ доранд ва бардоштҳояшон аз 
зиндагии рӯзмараи кӯдакон ба таври воқеӣ сурат гирифтаанд. Ба дастаи дувум 
ашъореро созгор медонад, ки танҳо барои зебоишиносӣ ва хайёлпардозиҳои

кӯдак суруда шудаанд ва дар онҳо аз воқеият ва ҳақиқат дида, бадеият ва 
хайёлпардозӣ афзалияти бештар дорад (диссертатсия, с. 60).

Муҳиммии сухани мавзун дар он аст, ки хоҳ ҳақиқати воқеӣ ва хоҳ 
ҳақиқати бадеӣ дошта бошад, метавонад дар баробари наср таъсиргузор бошад. 
Аз ин рӯ, дар идомаи матлаб муаллиф ашъори шоирро мавриди баррасӣ қарор 
дода, аз ҳақиқатнигориву хаёлпардозии ӯ сухан мекунад. Диссертант шеърҳо ва 
мавзуотеро, ки тавассути онҳо андешаҳои суханвар баён шудаанд, тасниф 
намуда, роҷеъ ба ҳар яке аз онҳо мулоҳизоташро тавассути нақду баррасӣ ва 
шарҳу тафсири ашъори шоир баён кардааст.

Латофат Кенҷаева дар солҳои 70-80-уми асри XX ба ҷодаи адабиёт қадам 
гузошта, дар ин солҳо дар шеъри муосири тоҷик, хусусан, шеъри бачагона 
мавзуи Модар-Ватан мавқеи намоён дошт. Муаллиф дар заминаи бозтоби 
масоили ин мавзуъ тасвири занро ҳамчун шаҳрванди замони худ ва як узви 
комилҳуқуқи ҷомеа ва ватандорию ифтихори миллӣ аз онро дар шеъри 
шоироне чун М. Турсунзода, М. Қаноат, Ғ. Мирзо, М. Шералӣ, Ғ. Сафарзода, Л. 
Шералӣ, Гулрухсор, Б. Собир, У. Раҷаб ва Л. Кенҷаева ба риштаи таҳқиқ 
кашидааст. Ин мавзуъ давоми солҳои охир дар адабиёти муосири мо вусъати 
бештар пайдо кардааст, аммо унвонҷӯ дуруст муқаррар намудаст, ки Латофат 
Кенҷаева дар тамоми марҳилаҳои эҷодии хеш ба ин мавзуъ бо камоли сидқу 
ихлос руҷӯъ кардааст. Муҳаққиқ заминаҳои зуҳури онро дар сурудаҳои ба деҳу 
зодгоҳи диёри аҷдодӣ, тасвири манозири табиати деҳа, куҳистони диёр, рӯзгори 
кӯдакӣ ва амсоли ин бахшидаи шоир пайванд медиҳад, ки намунаи беҳтарини 
он шеъри “Деҳаи ман” маҳсуб ёфта, 25 шеърҳои ба ин мавзуи муқаддас ва 
муҳим бахшидашуда ба назар мерасад.

Баъдан, дар баробари вусъати мавзуи ватандӯстӣ дар замони 
соҳибистиқлолии Тоҷикистон мавзуи модар низ дар эҷодиёти шоир аз ҳар зовия 
ба риштаи таҳқиқ кашида мешавад. Муҳаққиқ симои муқаддаси модар, 
меҳрубонию тарраҳум, покдилию ғамхории ӯ ва ба саммимияту некдилӣ ва 
покию ростӣ раҳнамун сохтани фарзандро дар дар эҷодиёти адиб қаламдод 
намуда, ривоҷи доманаи мавзуии ин қабил ашъори ӯро таъкид мекунад. Ба 
равшанӣ эҳсос мешавад, ки таҳқиқи мӯшикофонаи муҳаққиқ дар ин мавзуъ ба у 
имконият додааст, ки раванди ташаккули ин мавзуъро дар эҷодиёти шоир ва 
меҳру муҳаббати бепоёну сӯзони модарро дар ниҳоди худи ӯ тафсир намояд.

Нуфузи мавзуи модар дар эҷодиёти адиб ба пояе вусъат гирифтааст, ки ӯ 
ҳиссиёти хешро ҳатто дар шеъри бачагона пинҳон дошта натавониста, бо

анвои гуногуни шеърӣ баён доштааст, ки ин баҳс ва шеваи таҳқиқи аз нигоҳи 
муаллифи диссертатсия берун намондааст.

Вуруди муаллиф ба таҳқиқи бозтоби андешаҳои адиб роҷеъ ба қиссаҳои 
воқеию реалӣ дар пайравии устодони зиндаёд, дасти тавоно доштани ӯро дар 
насрнависӣ дар навиштани очерку қиссаҳо ва ёддошту мақолаҳои пулисистӣ, 
ки дар тарбияи наврасону ҷавонон ва ҳатто одоби фарҳангии калонсолон ба кор 
меояд, яке аз тозакорӣ дар эҷодиёти Латофат Кенҷаева ва навгониҳои илмии 
диссертатсия муқаррар мешавад. Яке аз вижагиҳои муҳимми насри ӯ дар он аст, 
ки дар бахши таълифоти адиб ҷиддитарин масъалаҳои ҳаётӣ ва шарҳиҳолӣ 
таҷассум ёфта, муаллифи диссертатсия низ нозукбинона ба дарки он рӯ 
овардааст, ба монанди “Нома ба бародар”, “Таронаҳо ба олиҳаи вафо” бо 
тахаллуси Сабрина рӯи чоп омада, дигаре “Духтари Пайрав”, ки ба Гулчеҳра 
Сулаймонова бахшида шудааст.

Боби сеюми диссертатсия “Хусусиятҳои жанрӣ ва ҳунарии осори 
бачагонаи Латофат Кенҷаева” номгузорӣ шуда, дар ин қисмати кор 
таваҷҷуҳи бештари унвонҷӯ ба ҷанбаҳои ҳунарии ин бахши ашъори шоир 
равона шудааст. Таъйини омилҳо ва сабабҳои руҷӯи муаллифи диссертатсия ба 
ин мавзуъ муқаррар месозанд, ки ӯ дар оғози ин боб хулосаи дурусту 
мантиқиеро манзур мекунад. Аз ин нигоҳ, таваҷҷуҳ ба таҳқиқи ҷанбаҳои 
ҳунарии ашъори бачагонаи Латофат Кенҷаева ба диссертант имконият додааст, 
ки роҷеъ ба забону тарзи баён, жанрҳои лирикии ғазалу рубоӣ, афсонаю 
чистонгӯӣ, зарбулмасалу мақолҳои халқӣ, ҳикояҳои хурди соддаю равони ӯ 
баҳогузорӣ намояд ва оид ба корбурди дигар жанрҳои суннатӣ ва саноеи бадеӣ 
чун яке аз муҳимтарин падидаҳои ҳунарии ашъори бачагонаи шоир изҳори 
назар намояд. Ба таври куллӣ, равишҳои пешгирифтаи диссертант дар самти 
таҳқиқи вижагиҳои ҳунарии ашъори бачагонаи Латофат Кенҷаева ба ӯ 
имконият додаанд, ки роҷеъ ба ин ҷанбаи каломи шоир дидгоҳҳои хоссаи 
хешро баён дошта, хулосаҳои илмии қобили мулоҳиза манзур намояд.

Натиҷаи илмии маҳсули таҳқиқи муаллифи диссертатсия дар хулосаи 
диссертатсия баён гардиданд, ки онҳо ҳамагӣ аз доманаи васеи баррасиҳои 
анҷомдода ва таҳқиқи шоистаи ӯ дарак медиҳанд. Феҳристи адабиёти 
истифодашудаи диссертатсия низ мутобиқ ба талаботи таҳияи он омода 
гардида, муҳимтарин сарчашмаҳо ва адабиёти таҳқиқӣ ба он ворид шудаанд. 
Зикри манобеи муҳимми илмию адабӣ, сарчашмаҳо, адабиёти илмии зарурӣ аз 
он дарак медиҳад, ки унвонҷӯ мутолиаи фарох доир ба мавзуи таҳқиқоти хеш

6



дорад ва барои анҷоми он аз муҳимтарин пажӯҳишҳои дар Тоҷикистон ва берун 
аз он анҷомёфта босамар истифода кардааст.

Дар умум, диссертатсияи Саъдуллоева Муродгул Файзибековна дар 
мавзуи “Хусусиятҳои ғоявӣ, жанрӣ ва сабкии ашъори бачагонаи Латофат 
Кенҷаева” кори таҳқиқии мукаммал оид ба зиндагинома, мероси адабӣ ва 
вижагиҳои мавзуию ҳунарии ашъори ватандӯстонаи шоир буда, бо шеваи 
матлуби илмӣ ва истифодаи сарчашмаҳои зарурӣ ва осори пажӯҳишӣ ба қалам 
омадааст. Дар баробари чунин арзишҳои муҳимми илмӣ дар диссертатсия баъзе 
камбудиҳо низ ҷой доранд, ки бартараф намудан ва ё ба эътибор гирифтани 
онҳо ба манфиати кор хоҳад буд:

1. Аз ҷараёни баррасиҳои анҷомёфта маълум мешавад, ки унвонҷӯ 
таваҷҷуҳи хешро аосан ба ашъори Латофат Кенҷаева равона кардааст. Дар 
доираи таҳқиқи вижагиҳои мавзуи ашъори бачагонаи шоир агар таҳқиқи қиёсии 
масъала бо шоирони дигар низ сурат мегирифт, арзиши илмии диссертатсия боз 
ҳам бештар мегардид. Дар заминаи анҷоми чунин таҳқиқ мавқеъ ва мақоми 
Латофат Кенҷаева дар ташаккули шеъри бачагона дар адабиёти муосири тоҷик 
боз ҳам ҷилваи бештар ва таҷассуми равшантар пайдо менамуд.

2. Такрор ёфтани фикр, андеша ва ҷумлаҳо дар якчанд саҳифаи 
диссертатсия ба мушоҳида расида, метавонад ба ҳусни баён ва сабки нигориши 
он халал ворид кунад. Чунин такрорҳо дар саҳифаи 34-67, 56-58 ба чашм 
мерасанд.

3. Дар бобҳои дувум ва сеюми диссертатсия гоҳо истифодаи ашъор 
бештар ба назар расида, мутаассифона, таҳлилҳо камтар сурат гирифтаанд.

4. Баъзан зикри матни комили як ғазал ё шеъри нисбатан калонҳаҷм шояд 
зарурат надорад ва беҳтар аст, ки мулоҳизаҳо дар доираи чанд байт ё як порчаи 
кутоҳ баён гарданд.

5. Дар диссертатсия ҳарчанд камтар аст, вале ҷо-ҷо ғалатҳои имлоӣ ва 
техникӣ ба чашм мерасанд, ки бартараф намудани онҳо арзиши диссертатсияро 
боз ҳам боло мебарад.

Албатта, камбудиҳои зикршуда ба ҳеҷ ваҷҳ арзиш ва аҳамияти илмии 
диссертатсияро коҳиш намедиҳанд. Ба таври умум, метавон бо итминон изҳор 
дошт, ки диссертатсияи Саъдуллоева Муродгул Файзибековна дар мавзуи 
“Хусусиятҳои ғоявӣ, жанрӣ ва сабкии ашъори бачагонаи Латофат Кенҷаева” 
таҳқиқоти тозае дар адабиётшиносии тоҷик ба шумор меравад, ки бори аввал бо 
чунин вусъат ва густурдагии таҳқиқ ба анҷом расидааст. Аз ин рӯ, метавон

изҳор дошт, ки автореферати диссертатсия ва мақолаҳои нигоштаи муаллиф 
муҳтавои онро ифода карда метавонанд.

Хулоса, диссертатсияи Саъдуллоева Муродгул Файзибековна дар мавзуи 
“Хусусиятҳои ғоявӣ, жанрӣ ва сабкии ашъори бачагонаи Латофат Кенҷаева” 
ҷавобгӯи талаботи Комиссияи олии аттестатсионии назди Президенти 
Ҷумҳурии Тоҷикистон буда, муаллифи он шоистаи дарёфти дараҷаи илмии 
номзади илми филология аз рӯйи ихтисоси 10.01.01 - Адабиёти тоҷик; 
равобити адабӣ мебошад.

Муқарризи расмй:
номзади илми филология, муаллими калони 
кафедраи забонҳои Донишкадаи тарбияи 
ҷисмонии Тоҷикистон ба номи С. Раҳимов

«25» августи соли 2023.

Суроға: 734061, Ҷумҳурии Тоҷикистон, 
шаҳри Душанбе, ноҳияи Сино,
кӯчаи Ҷ. Расулов, бинои 55/5, ҳуҷраи 30
Тел.: (+992) 001013468
Е-таП: 88апо4258@атаП.сот

Имзои Миралиева Сарварбӣ Т 
тасдиқ мекунам: и.в. сардор] 
Донишкадаи тарбияи ҷисмо0^ Тоҷики 
ба номи С. Раҳимов

Миралиева С.Т.

Расулов М.

Суроға: 734053, Ҷумҳурии Тоҷик
шаҳри Душанбе, кучаи Лучоб, 53.
Телефон: (+992-37) 224-73-77; факс: 224-73-77.
Сомонаи расми: <11]ҚҶ

«25» августи соли 2023.

